
Украина ывӑлӗ

Петӗр Хусанкайпа юлашки курнӑҫнине астумастӑп эпӗ. Унпа эпир 
нумай  тӗл  пулнӑ:  Кейӳре  те,  Шупашкарта  та,  Мускавра  та.  Чӑваш 
халӑхӗн чаплӑ поэчӗпе кашни тӗл пулмассерен эпӗ хама пысӑк та ачаш 
чунлӑ,  хастарлӑ  та  ӗҫчен  халӑхпа  курнӑҫнӑн  туяттӑм.  Сӑвӑҫра  эпӗ 
хальхи чӑн-чӑн:  чӑваш  сӑнне,  унӑн шухӑш-кӑмӑлӗн чи паллӑ енӗсене 
кураттӑм. Ҫапла, юлашки тӗлпулӑва астумастӑп. Ку ахальтен мар-тӑр. 
Юлашки  курнӑҫу  пулман.  Поэт  яланах  манӑн  чӗрере,  вӑл  пирӑнтен 
уйрӑлса кайнине эпӗ ӗненмен те, ӗненес те ҫук. Эп пӗлетӗп: вӑл пулнӑ, 
пур, пулать те.

Пӗрремӗш  тӗлпулу  вара  -  куҫ  умӗнчех.  Остер  хулинче 
паллашрӑмӑр унпа. Чернигов тӑрӑхӗнче. 1952 ҫулта пулчӗ вӑл. Кашнин 
куҫӗ умӗнчех вӑрҫӑ ҫулӑмӗ явӑнатчӗ ун чухне,  ҫав хушӑрах пурне те 
мирлӗ  ӗҫ  пӗтӗмӗшпех  ҫавӑрса  илнӗччӗ.  Хамӑрӑн  аслӑ  Ҫӗнтерӳ  пире 
хавхалантаратчӗ,  халӑх  хуҫалӑхне  ҫӗклессишӗн  вӑй  хума,  нумай 
нациллӗ совет культурине, литературине аталантарассишӗн ырми-канми 
ӗҫлеме хистетчӗ.

Аслӑ  вӑрҫӑ  вӑхӑтӗнче  пӗр  ҫемьене  пӗрлешнӗ  совет  ҫыннисем 
Ҫӗнтерӳ  хыҫҫӑн  та  пӗр-пӗрне  манмарӗҫ,  тата  ҫирӗпрех  алӑ  пачӗҫ  те 
ҫӗнӗ ҫӗнтерӳсем патне малалла утрӗҫ. Вӑрҫӑ ҫулӗсенчен халӑхсен сӑхӑ 
тӑшмана часрах ҫапса аркатас тӗллев тӗпре пулнӑ пулсан,  халӗ вара 
вӗсем,  алла-аллӑн  утнӑ  май,  пӗр-пӗрин  йӑли-йӗркине  те  тишкерчӗҫ, 
ӗмӗрхи  пурнӑҫӗпе  мал  ӗмӗтне  сӑнарӗҫ,  кӗскен  каласан,  пӗр-пӗрне 
чунтан, малтанхинчен те тарӑнраххӑн ӑнланса илчӗҫ. Ҫавна май тӗрлӗ 
халӑхӑн  тӗрлӗ  ҫыннисем  хушшинче  ӗҫлӗхлӗ,  пархатарлӑ  ҫыхӑнусем 
тӗвӗленчӗҫ, куллен малалла аталанчӗҫ.

Атӑл  хӗрринче  пурӑнакан  чӑвашсен  Днепр  тӑрӑхӑнчи  халӑхпа 
ҫыхӑну тытма ӗлӗкхи сӗм тӗттӗмлӗхре майсем пулман, темелле. Анчах 



украинецсем чӑвашсен хӗн-хурлӑ пурнӑҫӗ  ҫинчен Тарас  Шевченкоран 
пӗлчӗҫ,  чӑвашсене  вара  чухӑн  украинецсен  асапӗ-инкекӗ  ҫинчен 
чӑвашсен хурӑнлӑ ҫулӗпе Ҫӗпӗр каторгине ӑсанакан Устим Кармелюкӑн 
чӑнкӑр-чӑнкӑр  сӑнчӑрӗ  евитленӗ.  Ҫӗнӗ  саманан  шурӑм-пуҫӗ  ҫутӑлса 
кайсан,  Украинӑна  советлӑ  чӑваш  халӑхӗн  уҫӑ  чунне,  пуян  шухӑш-
кӑмӑлне витӗрех кӑтартакан чӗкеҫ - Ҫеҫпӗл Миш-ши - вӗҫсе килчӗ.

1952 ҫулта Ҫеҫпӗл сарӑмсӑр вилнӗренпе 30 ҫул ҫитнӗччӗ. Украина 
писателӗсен  Союзӗ  ҫӗртме  уйӑхӗн  варринче,  Чернигов  тӑрӑхӗнчи 
ҫуллахи  чи  чаплӑ  вӑхӑтра  чӑвашсен  вилӗмсӗр  поэчӗн  тӑприне 
тирпейлесе-упраса усракансен тӗлпулӑвне йӗркелерӗ. Ун чухне Остерта 
Украина  совет  литературин  чаплӑ  ӑстисем  -  Максим  Рыльский, 
Владимир Сосюра, Андрей Малышко тата ыттисем - пухӑнчӗҫ. 

Шӑпах  ҫавӑн  чухне  эпӗ  чӑваш  халӑхӗн  паллӑ  деятелӗпе, 
республикӑри писательсен Союзӗн председателӗпе Петӗр Хусанкайпа 
пуҫласа тӗл пултӑм. Вӑл чӑваш ҫыравҫисен ушкӑнне ертсе пыратчӗ.

Паллах, чӑваш писателӗсем Ҫеҫпӗл вилтӑпри ҫине вӑрҫӑччен те, 
вӑрҫӑ хыҫҫӑн та пырса ҫӳренӗ. Анчах та кӑмӑлӑма никам та Хусанкай 
пек пӑлхатманччӗ.

Петӗр ҫине пӑхнӑҫем пӑхас килетчӗ:  ҫӳллех марччӗ вӑл,  кӑкӑрӗ 
анлӑччӗ,  пӗвӗ кервенччӗ,  кашни хусканӑвӗ килӗшӳллӗ те витӗмлӗччӗ, 
мӑнаҫлӑн та ҫирӗппӗн утнине пула тата патвартарах курӑнатчӗ. Ҫаврака 
сӑн-пит, кӗре ӳт, йӗпкӗн хура ҫӳҫ, хӑмӑр куҫ… Вӑл ӑшшӑн, ҫав хушӑрах 
витӗр  пӑхатчӗ,  хӑйӗн  кӑмӑллӑ  куллипе  тыткӑна  илетчӗ.  Украинӑшӑн 
ҫапӑҫса  уксах  юлнӑччӗ  сӑвӑҫ,  анчах  уксахласса  та  хӑйне  евӗр 
уксахлатчӗ:  унӑн  уттинче шеллеме-хӗрхенме ыйтакан  нишлӗх тӗсӗ  те 
ҫукчӗ,  вӑл  ҫӗр  ҫинче  мӑнаҫлӑн  утса  ҫӳретчӗ,  кашни  утӑмӗнче  кӑмӑл 
ҫирӗплӗхӗ яр-уҫҫӑн палӑрса тӑратчӗ.

Хусанкая малтанхи хут курсан пуҫӑмра ҫак шухӑш вӗлтлетсе илчӗ: 
ара, ку чӑваш Байронӗ-иҫ! Акӑлчансен аслӑ поэчӗ пекех хитре те тӑнлӑ! 



Илемлӗ пулас тесе хӑй хӑтланнӑран мар, ахалех илемлӗ, ҫутҫанталӑк 
пилӗпе  илемлӗ.  Ҫак  шухӑш ӑшӑмра  яланлӑхах  тӗвӗленчӗ  пулас,  вӑл 
мана паян кун та канӑҫ памасть: чӑн та, Хусанкай поэтра та, Хусанкай-
ҫынра та темӗнле байронла уйрӑмлӑх пурччӗ, ҫав уйрӑмлӑх ӑна пиншер 
ҫын,  ҫӗршер  ҫыравҫӑ  хушшинче  палӑртса  тӑратчӗ.  Тунма  ҫук,  чылай 
чухне  пирвайхи  шухӑш  суя  пулать.  Анчах  хальхинче  апла  пулмарӗ. 
Ҫавӑнпа  та  эпӗ  Петӗр  Хусанкай  пирки  никам  та  хӑйӗн  малтанхи 
шухӑшне  улӑштарман  пуль  тетӗп.  Вӑл  питӗ  пысӑк  туйӑмлӑ,  ҫиҫӗмлӗ 
эрудициллӗ,  калама ҫук талантлӑ поэтчӗ.  Мана вӑл хӑйӗн тата хӑйне 
ҫывӑх ҫынсен хакне лайӑх пӗлнӗн туйӑнатчӗ, анчах,  темле пулсан та, 
сӑвӑҫ  нихҫан та  ҫын ҫинче хӑйне  хӑш енчен  те  пулин маларах  хума 
шутламастчӗ.

Ун чухне Украинӑра ӑшӑ та ырӑ кунччӗ, Остерӑн хӑйӑрлӑ урамӗсем 
хуллен кӑна пӑсланатчӗҫ, пӗтӗм хула ешӗл ҫулҫӑ айне пулнӑччӗ, лӑпкӑ 
шывлӑ  Десна  енчен  уҫӑ  вӑркӑш  килетчӗ...  Чӑн  та  кунӗ  ӗмӗр  асра 
юлмаллиех  ӗнтӗ.  Петӗр  Хусанкай  ҫынсене  тӗсесе  тишкӗретчӗ,  уяври 
хаваслӑ ушкӑн сассине тӑнлатчӗ, такама шыранӑн енчен-енне пӑхатчӗ.

Паллах, вӑл Ҫеҫпӗл ҫинчен шутлатчӗ. Ун куҫӗ умне юратнӑ поэт 
вышкайсӑр йывӑр та тек нихҫан таврӑнми паттӑр вӑхӑтра ҫакӑнта, Остер 
урамӗсенче хӑйӗн выҫлӑх пӑвакан Тӑван ҫӗршывне тунсӑхласа ҫӳрени 
курӑннӑ.

- Ҫеҫпӗл маншӑн вӗрентекен ҫеҫ мар, - тсрӗ ун чухне Хусанкай, - 
вӑл ман аслӑ пичче, чун тӗкӗрӗ, куҫ.

Кайран  кашни  тӗл  пулмассерен  калаҫӑвӑмӑр  Ҫеҫпӗлрен 
пуҫланатчӗ.

- Пирӗн Мишша мӗнлерех унта?  Сукмакӗ курӑкпа хупланмасть-и?
Ҫеҫпӗл  ячӗ  Украинӑра  ҫуллен-ҫул  анлӑрах  сарӑлни  ӑна  чунтан 

савӑнтаратчӗ,  куҫӗ  ӑшӑ  та  илӗртӳллӗ  ҫутӑпа  йӑлтӑртататчӗ...  Чӑваш 



ҫыравҫисен  сӑввисем,  калавӗсем  украинла  тухнине  вӑл  яланах  чи 
малтан Ҫеҫпӗл ячӗпе ҫыхӑнтаратчӗ.

- Украина ҫулне пире Мишша уҫса пачӗ, пирӗн аслӑ туслӑх сӑпкине 
те вӑлах сиктернӗ, - тетчӗ вӑл.

Хӑй вара ҫав туслӑха ҫирӗплетес тесе пӗтӗм вӑйне хуратчӗ. Вӑрҫӑ 
вӑхӑтӗнче Украина ирӗклӗхӗшӗн ҫапӑҫни ҫинчен мӗн тери пӑлхануллӑ 
калатчӗ  вӑл,  калатчӗ  ҫеҫ  мар,  ҫыратчӗ.  Вӑрҫӑ  сӑввисем  ун 
пултарулӑхӗнче пысӑк вырӑн йышӑнаҫҫӗ.

Вӑл  украина  литературине  тӗлӗнмелле  лайӑх  пӗлетчӗ,  чунтан 
хаклатчӗ.

-  Ҫеҫпӗл Покрышень урлӑ украина литературин пӗчӗк пайне ҫеҫ 
пӗлнӗ,  Шевченко  генине  те  пӗтем  халлӗн  курман  вӑл,  -  тенеччӗ 
Хусанкай.  -  Эпир вара,  Ҫеҫпӗл ӗҫне  мала тӑсакансем,  хӑватлӑ поэзи 
океанӗ умне тухса тӑтӑмӑр. Шевченкоран Тычина таран...

Вӑл  Павел  Григорьевич  Тычинӑна  питӗ  юрататчӗ.  Вӑрҫӑчченех 
паллашнӑскерсем, вӗсем мӗн ӗмӗр тӑршшӗпех туслӑ пурӑнчӗҫ. Кейӗве 
ҫитсен-тусан,  Петӗр  часрах  Тычинӑна  курасшӑн  хыпӑнатчӗ.  Павло 
Григорьевич  та  чӑваш  поэтне  питӗ  юрататчӗ,  вӑл  ҫырнисене  пысӑка 
хурса хаклатчӗ.

Вӗсен калаҫӑвне пӗр хут ҫеҫ мар итлеме тӳр килнӗ манӑн. Ун пек 
чухне Павел Григорьевича палласа илме те ҫукчӗ - хӑпартланатчӗ вӑл, 
хаваслӑччӗ, чӑваш халӑхӗ ҫинчен ыйтнӑҫемӗн ыйтатчӗ, чӑваш поэчӗсен 
ӗҫӗ-хӗлӗ  ҫинчен  ытларах  пӗлесшӗн  ҫунатчӗ.  Хусанкай  вара  улшӑнса 
ҫӗнелнӗ Ҫеҫпӗл ҫӗршывӗ ҫинчен савӑнсах каласа паратчӗ,  куҫӗсенчи 
чӗрӗ хӗлхем вылятчӗ.

Тычина  патӗнчен  тухсан  Хусанкай  чылайччен  лӑпланаймастчӗ, 
калаҫу йӗрӗнчен тухаймастчӗ.



-  Мӗн  тери  пысӑк  поэт  сирӗн  Тычина,  мӗнешкел  кӑмӑллӑ  этем, 
-тетчӗ.  -  Тӑван пиччепе калаҫнӑ пекех калаҫатпӑр-ҫке-ха...  Ӗмӗтленме 
пултарнӑ-ши ҫакӑн ҫинчен Мишша?

Пӗррехинче эпӗ Хусанкая Ҫеҫпӗл ҫинчен роман ҫырма тытӑннине 
пӗлтертӗм. Мана кун ҫинчен сӑмах хускатма лайӑхах та марччӗ; чӑваш 
поэчӗн  пурнӑҫӗпе  ӗҫӗ-хӗлӗ  ҫинчен  чӑваш  ҫыравҫисен  каласа 
памаллаччӗ ӗнтӗ. Ҫавӑнпа та мана вӗсем ӳпкелессӗн туйӑнатчӗ.

Анчах Хусанкай вара манӑн иккӗленчӗк шухӑшсене чӑл-пар кӑна 
салатса ячӗ. Ҫеҫпӗл чӑваш ҫеҫ мар, украинец та, терӗ вӑл. Ӑна украина 
халӑхӗ чӑвашсемшӗн чи йывӑр вӑхӑтра ывӑллӑха илнӗ, украина ҫӗрӗ 
ӑна  халӗ  те  хӑй  кӑкӑрӗнче  усрать,  апла-тӑк,  украина  писателӗсем 
Ҫеҫпӗле манманни пире савӑнтарать кӑна.

«Ҫеҫпӗл»  романра  эпӗ  поэтӑн  Украинӑри  тапхӑрне  ҫеҫ  илсе 
кӑтартрӑм.  Унӑн  пуян  пурнӑҫӗн  ытти  тапхӑрӗсем  ҫинчен  пӗр 
произведени анчах мар ҫырӑнӗ-ха.

Эпӗ Ҫеҫпӗл ҫинчен ҫырнине Хусанкай пысӑк хак пачӗ, вӑл ҫеҫ мар, 
чӑвашри ытти юлташсем те манӑн ӗҫпе интересленсех тӑчӗҫ, материал 
пухма, поэтӑн кӑткӑс характерне, йывӑр вӑхӑта ӑнланса илме пулӑшрӗҫ.

Ҫеҫпӗл ҫурхи пӗрремӗш чечек пулни ҫинчен Хусанкай час-часах 
асӑнатчӗ.  Мухтатчӗ  вӑл  ҫав  чечеке,  вӑл  шутсӑр  сахал  ларнишӗн 
кулянатчӗ.

- Ҫирӗм икӗ ҫул анчах пурӑнса кам ҫавӑн пек тарӑн йӗр хӑварнӑ-ха 
поэзире, кам сасси халӑх умӗнче аслӑ йыхравӑн янранӑ, кам ҫавнашкал 
кӑткӑс  ыйтусем тупсӑмне  уҫҫӑн,  татӑклӑн  ӑнлантарма  пултарнӑ?  Ҫук, 
нумаях  мар  ун  пеккисем.  Ҫеҫпӗл  -  чӑваш  поэзийӗнче  чечекленӳ 
пуҫламӑшӗ...

Петӗре  ҫак  шухӑш  канӑҫ  памастчӗ:  Ҫеҫпӗлӗн  хурӑҫ  шанчӑклӑ 
ӗмӗтне пурнӑҫа кӗртессишӗн тивӗҫлипе кӗрешет-и-ха вӑл? Ытти чӑваш 
поэчӗсем епле ӗҫлеҫҫӗ?



Ир,  питӗ  ир  уйрӑлса  кайрӗ  пирӗнтен  Петӗр  Хусанкай.  Вӑл  хӑй 
таланчӗн чи анлӑ та чи ҫӳллӗ орбитине тухнӑччӗ. Мӗн чухлӗ ырӑ шухӑш, 
ылтӑн ӑс-хакӑл кайрӗ унпа пӗрле. Ҫапах тӑван халӑхшӑн, мӗнпур совет 
литературишӗн нумай тӑрӑшрӗ,  нумай  ӗҫлерӗ.  Вӑл  Ҫеҫпӗле  малалла 
аталантарчӗ. Ҫеҫпӗл юр-тан тасалнӑ вӑрманти пӗрремӗш чечек пулсан, 
Хусанкай  -  Атӑл  хӗрринче,  пӗтӗм  совет  ҫӗрӗнче  тата  чикӗ  леш енче 
шӑтса ӳснӗ чечексен ыр кӑшӑлӗ.

Украина  кинематографисчӗсем  Ҫеҫпӗл  ҫинчен  фильм  тӑвассине 
пӗлсен,  Хусанкай,  йывӑр чирпе асапланатчӗ  пулин те,  йӑлт улшӑнчӗ, 
пӗчӗк  ача  пек  савӑнса  кайрӗ.  Куҫӗнче  каллех  байронла  хӗлхем 
йӑлтӑртатрӗ.

- Ҫапла, Ҫеҫпӗл вилӗмсӗр. Халӑх пекех, унӑн чунӗ пекех...
Хӑйӗн  пур  вӑй-халӗпе,  таланчӗпе  Хусанкай  ҫав  вилӗмсӗрлӗхе 

вӑйлатрӗ.  Ҫавӑнпа  та  ӑна  Чӑвашра  ҫеҫ  мар,  ҫӗршывӗпех  юратаҫҫӗ, 
асӑнаҫҫӗ. Вӑл - поэзи кӗрекинче. Юратать Хусанкая Украина. 

Асӗнчен  кайми  Ҫеҫпӗл  ҫинчен  Хусанкай  хӗрӳллӗн,  хавхаланса 
калаҫатчӗ.  Пӗр  сӑввииче  вӑл  чӑваш  поэтне  ватӑ  Днепр  усрава  илни 
ҫинчен каланӑ. Халӗ шутлатӑп та -  Хусанкай та Украина ывӑлех. Вӑл - 
Ҫеҫпӗлпе юнашарах.


